
Gjetjet kryesore 
 

Në këtë raport analizohen të dhënat e mbledhura nga gjurmimi paraprak i maturantëve të brezit 2021-2022 

në 9 shkolla partnere të projektit Aftësi për Punë; n=1130, shkalla e përgjigjeve=95%. Qëllimi kryesor i 

raportit është krijimi i një pasqyre të qartë të situatës momentale të punësimit të maturantëve dhe planet 

e tyre për të ardhmen, si dhe nxjerrja në pah e dallimeve dhe të përbashkëtave të dy brezave të fundit të 

para-gjurmuar. Rezultatet janë organizuar sipas 3 tematikave kryesore të trajtuara në pyetësorin e 

paragjurmimit: 1) orientimi dhe këshillimi, 2) punësimi, 3) planet për të ardhmen. Disa nga gjetjet kryesore 

të kësaj analize janë: 

1. Orientimi dhe këshillimi për të ardhmen 

• Familja mbetet faktori kryesor në orientimin për të ardhmen e të diplomuarve, ku mbi 70% 

e tyre kanë pohuar se janë prindërit dhe të afërmit të cilët luajnë një rol vendimtar në këtë 

aspekt. 

• Roli i Njësisë së Zhvillimit në shkollat partnere është rritur ndjeshëm në krahasim me një vit 

më parë duke arritur të mbulojë 28% të rasteve (17% në 2020-2021). Në nivel ofruesi, në 

shkollat Tregtare Vlorë dhe Hamdi Bushati Njësia e Zhvillimit ka një ndikim të madh tek 

nxënësit duke arritur të mbulojë 50% të rasteve të këshillimit dhe orientimit në karrierë. 

 

2. Punësimi 

• 44% e maturantëve kanë pohuar se janë në marrëdhënie pune, duke rritur normën e 

maturantëve të cilët kanë gjetur punë para se të diplomohen me 11% në krahasim me një 

vit më parë. 

i. Analizuar në bazë gjinie vëmë re se 1 në 4 vajza kanë arritur të punësohen para 

diplomimit, përkundrejt 1 në 2 djem. 

ii. Janë drejtimet Hoteleri-Turizëm, Shërbime mjetesh transporti dhe Mekanikë që 

kanë përqindjen më të lartë të punësimit në dy vitet e fundit, të cilat variojnë 49%-

59%. Ndërsa drejtimi Shërbime sociale dhe shëndetësore perfermon jo mirë në këtë 

aspekt, ku mbi 82% e maturantëve janë të papunësuar. 

iii. Rezultatet e disagreguara sipas shkollave tregojnë se shkollat Hamdi Bushati, 

Industriale Pavarësia, Salih Ceka dhe Teknike Ekonomike Tiranë kanë një rritje me 

mbi 10% të numrit të maturantëve të punësuar në krahasim me vitin e kaluar. 

Gjithsesi shkolla Tregtare Vlorë vazhdon të kryesojë me një nivel punësimi 83%.  

• Të pyetur nëse puna ka lidhje me degën që kanë studiuar, 68% e maturantëve kanë pohuar. 

i. Analizuar në bazë gjinie, djemtë në 70% të rasteve punojnë në të njëjtin drejtim që 

kanë studiuar, ndërsa vajzat në 56% të rasteve. 

ii. Lidhja punë-degë e studiuar është e ngushtë në drejtimet Hoteleri-Turizëm dhe 

Ndërtim, me 88% dhe 86%. Të dhënat rezultojnë problematike për drejtimet 

Ekonomi-Biznes, Tekstil-Konfeksion dhe Shërbime sociale dhe shëndetësore, ku 

mbi 60% e maturantëve nuk operojnë në të njëjtën fushë me studimet e tyre. 

Gjithsesi, nga viti i kaluar shohim përmirësim të situatës. 

 



• Nuk ka ndryshime të dukshme në mënyrën se si maturantët kanë gjetur punë në dy vitet e 

fundit. Maturantët e para-gjurmuar pranojnë në 60% të rasteve se njohjet, lidhjet familjare 

ose miqtë i kanë ndihmuar në këtë aspekt. Këtë vit shkollor, praktika profesionale në biznes 

ka qenë një burim punësimi për 20% të maturantëve. 

 

3. Planet për të ardhmen 

• 53% e maturantëve pohojnë se zgjedhja e tyre e parë është punësimi.  

i. Krahasuar me një vit më parë, vëmë re një tendencë në rritje (9%) të maturantëve 

që dëshirojnë të punojnë dhe studiojnë në të njëjtën kohë, duke ulur paralelisht me 

9% normën e maturantëve që dëshirojnë të vazhdojnë vetëm studimet.  

ii. Gjithsesi problematike mbetet përqindja e lartë e maturantëve që dëshirojnë të 

emigrojnë jashtë vendit (20%). 

• Tendenca për punësim shihet qartë në drejtimet Ndërtim, Instalues i sistemeve 

termohidraulike, Ekonomi-Biznes, TIK dhe Elektroteknikë. 

• Të disagreguara sipas shkollave, prespektiva për t’u integruar në tregun e punës pas 

diplomimit është e lartë në shkollat Gjergj Canco, SHTET, Tregtare Vlorë, Kolin Gjoka, me 

rreth 60%, ndjekur nga shkollat Salih Ceka dhe SHIP, ku rreth 55% e maturantëve dëshirojnë 

të punësohen me të mbaruar shkollën.   



Hyrje 
 

Në 2017 projekti ‘Aftësi për Punë’ (S4J) zhvilloi dhe mbështeti implementimin e sistemit të gjurmimit në 

nivel ofruesi në gjashtë shkolla1 dhe një nga Qendrat e Trajnimit Profesional. Duke filluar nga viti 2019, këtij 

sistemi gjurmimi iu bashkuan edhe tre shkolla2 të tjera, duke e konsideruar këtë sistem të gjurmimit në nivel 

ofruesi një proces të adoptuar nga të gjitha shkollat që projekti mbulon. Qëllimi i gjurmimit në nivel  ofruesi 

është përcaktimi empirik i rezultateve të integrimit në tregun e punës të të diplomuarve në Arsimin dhe 

Formimin Profesional (AFP) dhe studimi horizontal i ndërveprimit shkollë-punë. Për të realizuar këtë, S4J 

zhvilloi një model hulumtimi ndërsektorial dhe përdori një qasje sasiore nëpërmjet pyetësorëve të 

standardizuar. 

Gjurmimi në nivel ofruesi nuk do të arrinte rezultatet e pritshme nëse nuk do të realizohej faza e parë, ajo 

e para-gjurmimit, 3-4 javë përpara se të diplomuarit të largohen nga shkollat. Procesi i para-gjurmimit 

targeton maturantët e të gjitha shkollave partnere të projektit S4J dhe ka për qëllim mbledhjen e të dhënave 

të tyre në lidhje me situatën momentale të punësimit, si dhe planet dhe pritshmëritë e tyre për të ardhmen. 

Njëkohësisht, nëpërmjet këtij procesi bëhet e mundur mbledhja dhe përditësimi i të dhënave të kontaktit 

të maturantëve.  

Në periudhën 5-20 maj 2022, të gjithë shkollat partnere të projektit S4J ndërrmorën procesin e gjurmimin 

paraprak për maturantët për brezin 2021-2022. Rezultatet më të rëndësishme nga mbledhja e të dhënave 

nga të gjurmuarit e 9 shkollave partnere janë prezantuar në këtë raport, të organizuara sipas 3 tematikave 

kryesore të trajtuara në pyetësorin e paragjurmimit: orientimi dhe këshillimi, punësimi, planet për të 

ardhmen. Rezultatet janë disagreguar sipas rastit në nivel drejtimi, gjinie ose shkolle, për të bërë të mundur 

një analizë sa më të qartë të situatës në të cilën ndodhen maturantët. Gjithashtu, raporti është parë edhe 

në nivel krahasimor me para-gjurmimin 2020-2021 për të identifikuar trended rritëse ose zbritëse nga viti 

në vit. Analiza e të dhënave të mbledhura nga para-gjurmimi krijon një pasqyrë të qartë të situatës në të 

cilën ndodhen maturantët dhe u jep mundësi institucioneve të ndryshojnë qasjen që ato kanë, si brenda 

institucionit, ashtu edhe jashtë saj, në marrëdhënie me biznesin, për të lehtësuar dhe mbështetur një 

integrim sa më të shpejtë në tregun e punës së të diplomuarve. 

 

Përshkrimi i demografisë  
 

Në brezin 2021-2022, nga një total prej 1207 maturantësh në 9 shkolla partnere, 1130 morën pjesë në 

paragjurmim, duke çuar kështu shkallën e përgjigjeve në 95%. Norma e të paragjurmuarve është rritur me 

6% në krahasim me një vit më parë (89% në brezin 2020-2021). Grafiku 1 përmbledh shkallën e përgjigjeve 

në nivel ofruesish. Janë shkollat Hamdi Bushati, Tregtare Vlorë dhe Kristo Isak të cilat kanë arritur të kapin 

një shkallë përgjigjeje 99% - 100%. Nga ana tjetër, shkollat Ali Myftiu dhe Teknike Ekonomike Tiranë kanë 

 
1 Kolin Gjoka, Lezhë; Hambdi Bushati, Shkodër; Kristo Isak, Berat; Industriale Pavarësia, Vlorë; Tregtare, Vlorë; Gjergji 
Canco, Tiranë. 
2 Salih Ceka, Elbasan; Ali Myftiu, Elbasan; Teknike Ekonomike, Tiranë. 



pasur shkallën më të ulët të përgjigjeve, duke arritur të gjurmojnë 88% dhe 89% të maturantëve. Gjithsesi, 

këto shifra janë më të larta në krahasim me një vit më parë, ku norma e ulët e përgjigjjeve arrinte 68% dhe 

69%. 

     

 

 

 

Në Grafikun 2 mund të shohim përqindjen 

e shkallës së përgjigjes të mbuluar nga 10 

drejtimet të ofruara nga shkollat partnere 

të projektit S4J. 75% e të gjurmuarve e 

mbulojnë drejtimet Hoteleri-Turizëm, 

Ekonomi-Biznes, TIK dhe Elektronikë. Duke 

marrë parasysh numrin e ulët të 

maturantëve në drejtimet Ndërtim, Tekstil-

Konfeksion dhe Shërbime sociale dhe 

shëndetësore, përqindja e mbulimit të tyre 

nuk kalon 7%. Një trend i njëjtë vihet re 

edhe tek të paragjurmuarit në 2020-2021, 

me ndryshime të vogla në përqindjen e 

mbulimit tek maturantët në drejtimet 

Hoteleri-Turizëm dhe Elektroteknikë.  

Grafiku 1: Norma e kthimit të përgjigjeve sipas shkollave 

Grafiku 2: Shpërndarja e kampionit sipas drejtim 

2020-2021                             2021-2022 



Orientimi dhe këshillimi për të ardhmen 
 

Familja mbetet faktori kryesor në orientimin për të ardhmen e të diplomuarve. Të pyetur se kush po i 

orienton dhe këshillon se çfarë duhet të bëjnë për të ardhmen, maturantët e dy brezave të fundit kanë 

pohuar në mbi 70% të rasteve se janë prindërit dhe të afërmit të cilët luajnë një rol vendimtar në këtë 

aspekt. Gjithsesi, ky element ka pasur një rënie të vogël prej 4% në krahasim me një vit më parë. 

 

 

Nga ana tjetër, roli i Njësisë së Zhvillimit në shkollat partnere është rritur ndjeshëm në krahasim me një vit 

më parë duke arritur të mbulojë 28% të rasteve. Me fjalë të tjera, 1 në 4 nxënës i drejtohen kësaj njësie për 

t’u këshilluar rreth rrugëtimit që ata mund të marrin në karrierën e tyre.  Në nivel ofruesi, Njësia e Zhvillimit 

në shkollat Tregtare Vlorë dhe Hamdi Bushati ka një ndikim të madh tek nxënësit duke arritur të jenë pranë 

nxënësve në 50% të rasteve për këshillimin e tyre në karrierë, të ndjekura nga Kolin GJoka dhe Kristo Isak, 

të cilat kanë qenë më të pranishme në orientimin e maturantëve këtë vit shkollor. Roli i institucioneve të 

ndodhura në Tiranë dhe Elbasan mbetet i njëjtë me vitin e kaluar, duke mos kaluar 20% të maturantëve të 

cilët shprehen se i drejtohen Njësisë së Zhvillimit.  

 

 

 

 

 

 

Tabela 1: Kush po të orienton dhe këshillon se çfarë duhet të bësh pas diplomimit? 

Grafiku 3: Kush po të orienton dhe këshillon se çfarë duhet të bësh pas diplomimit – Njësia e Zhvillimit 

 

           Shënim: Pyetje me përgjigje të shumëfishtë 

 



Punësimi     
 

 

Punësimi është tematika nga e cila mund të marrim të dhëna të 

rëndësishme rreth integrimit të maturantëve në tregun e punës. 

Për këtë arsye kjo tematikë ka peshë në pyetësorin e të para-

gjurmuarve, duke kërkuar informacion prej tyre jo vetëm mbi 

situatën e punësimit, por edhe nëse ajo lidhet me degën për të 

cilën ata studiojnë dhe si arritën ta gjejnë atë.  

Sipas rezultateve të para-gjurmimit për vitin 2022, 44% e 

maturantëve, ose 501 nga 1130 maturantë, kanë pohuar se janë në 

marrëdhënie pune. Punësimi para diplomimit krahasuar me një vit 

më parë është rritur me 11% (33% në 2021). 

 

 

Nga 271 vajza të punësuara në rang shkollash vetëm 66 prej tyre 

kanë arritur të gjejnë punë, duke mbuluar vetëm 24% të totalit. 

Ndërkohë 435 nga 859 djem, ose 51% e tyre, janë në marrëdhënie 

pune. Studimi i të dhënave në rang gjinie është një element i ri në 

pyetësorin e paragjurmimit, i cili shihet si një vlerë e shtuar për 

politikat e shkollës në mënyrën si i qasen përmirësimit të rolit të 

vajzave si brenda dhe jashtë institucionit arsimor. 

 

Ajo që bie në sy nga paraqitja grafike e të dhënave në grafikun 5 është tendenca në rritje e punësimit. 

Drejtimet Hoteleri-Turizëm, Shërbime mjetesh transporti dhe Mekanikë kanë përqindjen më të lartë në dy 

vitet e fundit, të cilat variojnë 49%-59%. Këtij grupi i është shtuar vitin e fundit edhe Elektroteknika, ku 49% 

e maturantëve të këtij drejtimi kanë gjetur punë (18% më shumë se vitin e kaluar). Një rritje të 

konsiderueshme në punësim kanë edhe drejtimet Ndërtim, Instalues i sistemeve termohidraulike dhe 

Tekstil-Konfeksion, me rreth 25% më shumë maturantë të punësuar se vitin e kaluar. 

55% e maturantëve janë shprehur se nuk kanë gjetur akoma punë. Ky rezultat është shumë i theksuar në 

drejtimin Shërbime sociale dhe shëndetësore, ku mbi 82% e maturantëve janë të papunësuar. Drejtimet TIK 

dhe Ekonomi-Biznes kanë përmirësim, megjithatë përqindja e tyre e punësimit mbetet e ulët. Një faktor 

ndikues është prespektiva që maturantët e këtyre drejtimeve kanë për të vazhduar shkollën e lartë. 

Grafiku 4: A ke gjetur punë që tani? 

Grafiku 5: Punësimi sipas gjinisë  



 

 

 

 

 

 

 

 

 

 

 

 

 

Të pyetur nëse puna ka lidhje me degën që kanë studiuar, 68% e 

maturantëve kanë pohuar. Nuk vihet re ndryshm edhe tek 

maturantët e vitit 2020-2021. Lidhja punë-degë e studiuar është e 

ngushtë në drejtimet Hoteleri-Turizëm dhe Ndërtim me 88% dhe 

86%. Pas tyre renditen maturantët në drejtimet Instalues i 

sistemeve termohidraulike, Shërbime mjetesh transporti, 

Mekanikë dhe Elektroteknikë, ku lidhja varion 66%-77%.  

Siç pasqyrohet në grafikun 8, të dhënat rezultojnë problematike për 

drejtimet Ekonomi-Biznes, Tekstil-Konfeksion dhe Shërbime sociale 

dhe shëndetësore, ku mbi 60% e maturantëve nuk operojnë në të 

njëjtën fushë me studimet e tyre. Gjithsesi, nga viti i kaluar shohim 

përmirësim të situatës dhe duhet marr në konsideratë fakti se këto 

drejtime kanë një përqindje shumë të ulët punësimi ose të të 

gjurmuarve, duke ndikuar ndjeshëm në rezultate.  

Një aspekt tjetër që duhet evidentuar është edhe lidhja punë-

drejtim sipas gjinisë. Vajzat në ndryshim me djemtë kanë një 

përqindje më të ulët të lidhjes së punës aktuale dhe drejtimit që 

studiojnë. Nga të dhënat identifikojmë se djemtë në 70% të rasteve 

kanë gjetur një punë që ka lidhje me degën që kanë studiuar, 

ndërkohë që 56% e vajzave ka arritur të bëjë të njëjtën gjë. 

Grafiku 6: Punësimi sipas drejtimit  

Grafiku 7: A ka lidhje puna me degën? 

Grafiku 8: Lidhja punë-degë sipas gjinisë  



 

 

 

 

 

 

 

 

 

 

 

 

 

 

Rezultatet e disagreguara sipas shkollave tregojnë se shkollat Hamdi Bushati, Industriale Pavarësia, Salih 

Ceka dhe Teknike Ekonomike Tiranë kanë një rritje me mbi 10% të numrit të maturantëve të punësuar në 

krahasim me vitin e kaluar. Gjithsesi shkolla Tregtare Vlorë vazhdon të kryesojë duke çuar nivelin e 

punësimit në 83%.  

Për sa i përket nivelit të lidhjes punë-degë e studiuar shohim një luhatje nga viti në vit, ku në disa shkolla ka 

përmirësim e në disa përkeqësim të situatës. Shkolla Tregtare dhe Salih Ceka vazhdojnë të performojnë mirë 

në këtë aspekt. Rezultate të larta ka edhe shkolla Kristo Isak, gjithsesi duhet të marrim në konsideratë edhe 

numrin e vogël të nxënësve në këtë shkollë.  

Myftiu 

Gjergj 
Canco 

SHTET Tregtare 

Ka gjetur punë 
2020-2021 38% 30% 46% 37% 30% 42% 24% 20% 58% 

2021-2022 46% 35% 56% 52% 33% 42% 35% 34% 83% 

Puna ka lidhje 
me degën  

që ka studiuar 

2020-2021 87% 54% 69% 47% 63% 93% 84% 19% 82% 

2021-2022 74% 63% 69% 61% 74% 89% 83% 29% 93% 

 

Grafiku 9: Lidhja punë-degë që studioj sipas drejtimeve 

Tabela 2: Punësimi dhe lidhja punë-degë sipas shkollave 



Nuk ka ndryshime të dukshme në mënyrën se si maturantët kanë gjetur punë në dy vitet e fundit. 

Maturantët e para-gjurmuar pranojnë në 60% të rasteve se njohjet, lidhjet familjare ose miqtë i kanë 

ndihmuar në këtë aspekt. Vihet re se maturantëve të vitit shkollor 2021-2022 praktika profesionale në 

biznes i ka ndihmuar më shumë si një burim punësimi se ata të vitit të kaluar. Këtë vit, 20% e nxënësve kanë 

arritur të gjejnë punë nëpërmjet praktikës profesionale në biznes.  

 

 

 

 

 

 

 

 

 

 

 

 

Planet për të ardhmen 
 

Një indikator me vlerë mbeten edhe planet e të diplomuarve për të ardhmen, pasi mund të ndikojnë 

ndjeshëm në integrimin e tyre në tregun e punës në të arshmen e afërt. Për këtë arsye të paragjurmuarit 

janë pyetur se çfarë kanë ndërmend të bëjnë pas diplomimit, duke iu renditur zgjedhjet e mëposhtme: 

 

 
2020-2021 2021-2022 

a. Të kërkoj për punë/punoj në degën që po diplomohem 24% 24% 

b. Të kërkoj për punë/punoj pavarësisht nga dega ku po diplomohem 9% 6% 

c. Të vazhdoj studime/trajnime të mëtejshme 24% 15% 

ç. Të punoj dhe studioj në të njëjtën kohë 14% 23% 

d. Të hap një biznes 6% 7% 

dh. Të punoj në biznesin e familjes 2% 3% 

e. Të emigroj jashtë Shqipërisë 20% 22% 

f. Tjetër 1% 1% 

Grafiku 10: Si e gjete këtë punë? 

Tabela 3: Çfarë keni ndërmend të bëni pas diplomimit? 

3%

7%

10%

20%

60%

0% 10% 20% 30% 40% 50% 60% 70%

Tjetër

Nëpërmjet mësuesve/njësisë së zhvillimit në shkollë

Nga njoftimet për punë në faqet e internetit, mediat
sociale etj.

Nga praktika profesionale në biznes

Nga njohjet, lidhjet familjare, miqtë

2021-2022 2020-2021



 

Këtë vit, në rreth 53% të rasteve maturantët pohojnë se zgjedhja e tyre e parë është punësimi. Nga kjo 
kategori vihet re një ngritje me 9% e numrit të maturantëve që dëshirojnë të punojnë dhe studiojnë në të 
njëjtën kohë. Nga një vit më pare ndryshimi është i dukshëm në përqindjen e maturantëve që dëshirojnë të 
vazhdojnë studimet, i cili është ulur me 9%. Gjithsesi problematike mbetet përqindja e lartë e maturantëve 
që dëshirojnë të emigrojnë jashtë vendit (20%).  

 

 

 

Në paragjurmimin e vitit 2021-2022, mbi 50% e maturantëve kanë dëshirë të kërkojnë punë në degën që po 

diplomohen ose të punojnë dhe studiojnë në të njëjtën kohë. Në Grafikun 8 mund të shihet kjo përqindje 

edhe në nivel drejtimi. Tendenca për punësim shihet qartë në drejtimet Ekonomi-Biznes, TIK, Ndërtim dhe 

Instalues i sistemeve termohidraulike. Maturantët e drejtimeve TIK dhe Ekonomi-Biznes kanë tendencën të 

punojnë ndërkohë që kryejnë studime të mëtejshme, ndërsa ata në Shërbime sociale dhe shëndetësore dhe 

Elektroteknikë janë të fokusuar vetëm të vazhdojnë studime të mëtejshme. Në SHMT, Mekanikë dhe 

Hoteleri-Turizëm shohim një ambicje të nxënësve për sipërmarrje. Ndërkohë 1 ndër 5 nxënës të drejtimeve 

SHMT, Ndërtim, Mekanikë, Termohidraulikë kanë në planet e tyre emigrimin jashtë vendit, një potencial i 

mundshëm i mos-integrimit të të diplomuarve në tregun e punës. 

Të disagreguara sipas shkollave, tendenca për t’u integruar në tregun e punës pas diplomimit është e lartë 

në shkollat Gjergj Canco, SHTET, Tregtare Vlorë, Kolin Gjoka me rreth 60%, ndjekur nga shkollat Salih Ceka 

dhe SHIP me rreth 55% të rasteve. Shkolla Kristo Isak shënon përqindjen më të ulët (42%) të integrimit në 

tregun e punës, ku një ndër arsyet është dëshira e maturantëve për të vazhduar studime të mëtejshme. 

Shohim një rritje të ambicies për sipërmarrje nga viti i kaluar dhe janë maturantët e shkollave Salih Ceka 

dhe Tregtare të cilët në mbi 10% të rasteve kanë shprehur dëshirën për të hapur një biznes. 

Grafiku 11: Çfarë kanë ndërmend të bëjnë pas diplomimit? Disagregim sipas drejtimeve 



 

 

 

Njohuri mbi gjurmimin 
 

 

Një ndër qëllimet e para-gjurmimit 

është mbledhja dhe përditësimi i të 

dhënave të kontaktit të maturantëve, 

si dhe njohja e tyre me formatin e 

pyetësorit të gjurmimit dhe 

mbarëvajtjen e të gjithë procesit në 

tërësi. Këtë vit shkollor, në pyetësorin 

e paragjurmimit, maturantët u pyetën 

nëse kishin njohuri mbi procesin e 

gjurmimit që do të realizohet një vit 

pas diplomimit dhe rezultoi se vetëm 

gjysma e tyre ishin në dijeni të 

procesit. 

 

Tabela 4: Çfarë keni ndërmend të bëni pas diplomimit? Diasgregimi sipas shkollave 



Rekomandime për skuadrën 
 

Duke bërë një vlerësim të rezultateve të para-gjurmimit për vitin 2021-2022, skuadra e projektit ‘Aftësi për 

Punë’ dhe shkollat partnere mund të punojë në këto aspekte për përmirësimin e rezultateve: 

1- Përfshirja e elementit familje në Njësinë e Zhvillimit 

Prindërit kanë qenë më prezent këtë vit shkollor në aktivitetet e realizuara nga shkolla me qëllim 

krijimin e një ure lidhëse mes tyre dhe institucionit për të arritur rezultate të mira në integrimin e 

nxënësve në tregun e punës. Kjo qasje këshillohet të vazhdohet nga shkollat, pasi nga të dhënat e 

paragjurmimit, edhe këtë vit shkollor, familja mbetet faktori kryesor i orinetimit dhe këshillimit për 

të arshmen e maturantëve. Këshilloj që kjo urë lidhëse të krijohet që në klasën e 10-të me 

organizime me prindër dhe vizita në biznes, ku alumni të jetë pjesë e tyre, si dhe me krijimin e 

grupeve në whatsapp ku prindërit përditësohen dhe ftohen në evente. 

2- Përditësimi i databazës së ofertave për punë/këndi i punësimit 

 

Shkolla të përqëndrojë burimet e saj në përditësimin e ofertave për punë në rrjetet sociale/stendat 

e ofertave për punë. Tashmë ju vijnë në ndihmë kontaktet e ngushta me biznesin si dhe platformat 

online për të identifikuar vakanca pune dhe shpërndarë ato. 

 

3- Këshillimi dhe orientimi në karrierë nga Njësia e Zhvillimit 

 

Duke marrë në konsideratë ndikimin pozitiv që Njësia e Zhvillimet ka pasur këtë vit shkollor tek 

maturantët për orientimin e tyre në karrierë, rekomandohet të vazhdojë e njëjta qasje dhe aktivitetet 

e shkollave të cilat kanë pasur një ndikim më të lartë të përdoren si raste të mira, për t’u replikuar 

nga shkollat e tjera. 

 

4- Organizimi i workshop-eve biznes-nxënës 

 

Organizimi i aktiviteteve ndërvepruese në formën e workshop-eve mes liderve të bizneseve dhe 

nxënësve këshillohen si një formë e mirë e afrimit të biznesit me nxënësit e AFP-së. Këto workshop-

e të kenë në fokus njohjen më nga afër të nxënësve me atë çfarë kërkon biznesi prej tyre si juniors 

në një kompani, aftësitë teknike e te buta, si të sillen gjatë një interviste pune, etj. Nga ana tjetër, 

biznesi do të mund të njihet me profilin e nxënësve, si e shohin ato të ardhmen e tyre dhe 

pritshmëritë që ata kanë. 

 

5- Zhvillimi i aftësive sipërmarrëse 

Edhe pse përqindja e nxënësve që dëshirojnë të hapin një biznes nuk i kalon 10%, krijimi i 

incentivave të ndryshme që ata të konsiderojnë sipërmarrjen do të ishte një arritje në arsimin 

profesional dhe një formë e mirë promovimi për institucionet. Për këtë arsye organizimi i trajnimeve 

disa ditore, si dhe realizimi i projekteve të ndryshme me në fokus sipërmarrjen, si pjesë integrale e 



të nxënit apo aktiviteteve jashtëshkollore, mund të ndihmojnë në përmirësimin e rezultateve në 

këtë aspekt. 

 

6- Përdorimi i të dhënave të gjurmimit dhe para-gjurmimit nga shkollat 

 

Shkollat këshillohen të përdorin rezultatetet e gjurmimit dhe para-gjurmimit për të amplifikaur 

punën e tyre ose ndryshaur qasje sipas drejtimeve/profileve. 

 

 


